
Kəkɛnɛ  Kúl ɓāā Zhyě 

            
 

Kúl ɓāā Zhyé ɓāā ɗə́rə́ cighə ɗil Ɗen ri ɓə́ ɗil tomba məshwô. 

Ɓāā rə́ shāā shɛ ɗyɔ̄ɔ̄sh ɓə́ ɗil shɛmbɛ ɓə́ ɗwɔ́kghyak wɔ́ŋlə̂ minjɛp miɓwot myɛp ri. 

Ɗil ɗwɔ́p ri, tomba zhaa yá kurɔ́k zhə niŋ Ɗen ɗaŋ ndi. 

Məshwô məɓâ mə nə ɗwɔ́kghya nə́ cyak ɓiɗək ɓi ɓə shil Ɗen yɛ, ɓee ɗyô ɓwot ɓə 

minɛp mi ɓwot myɛp myɔ̄ɔ̄sh. 

Ɓāā kurɔ́k shɛn nə́ ɓee ɓii páŋ shurə nə́ nyi yii wɔ́ŋ ɗinə́ ɗée ri yɛ, ɓə nə tɛt nə njɛp 

ɓwot mə́ mwot waŋ. 

Yá kurɔ́k tāālə̂ ɗyambâ ɗinə́ mə́ Zhyé ri. 

Ɓə nə tɛt mə ɗə́ mə ɓwot ɓə́ mə́ Zhee wɔ́ŋlə̂ məshilyee mə́ mwot ri. 

Ɓoghɛ yá wɔ́ŋ kwô mə́ Kúl ri yɛ́ a nə ti nə Zhee nə́ a kɔ́k tɛ́p məsshilyee mə́ Doŋ ndi 

shurə nə́ a kwa ninə́ mə́ɗúɓə́ nə mətii a nə ləm nə́ ɓée tāālə̂ məɗyô mə́ ɓwot ɓə́ njɛp 

ɓwot wée. 

Kúl nya kurɔ́k tɛ́p ló Doŋ ndi a nə tāālə̂ mə́tugə mə́ ɓiɓurə́, ɓigwoŋ nə ɓiɓúmə́ ɓi ɓeyɓey 

mə́ɗúɓə́ ri a ɗyeghə. 

Cyak mə́ɗúɓə́ māā ɓə́ ɓeyɓey yɛ́, shwô ɗée Zhyé nya lə̄m ken woro nə́ Kúl ɓée ɗyô fɔk 

njɛp ɓwot wée. 

Nɛɓə, Kúl mwot məkə̄ŋ nya lik ɓaklə̂ njɛp ɓwot wée nə mish da ɗyô ɓwō a nə púndə́ 

kə́ shwol ɓwō pāā ɗwaalə̂. 

